[bookmark: _GoBack]ХХ ғасырдың екінші жартысындағы ОҚО мәдени-ағарту жұмыстары
      Қай кезеңде болмасын халықтың білім деңгейіне байланысты іс- шаралар жүйелі түрде жүргізіліп келген. Білім- халық қазынасы ретінде көрініс беріп, сонымен қатар әр ұрпақты отансүйгіштік сезімдерге, адамгершілікке баулып, саналы, ақыл- парасатты жан болып қалыптасуға өз септігін тигізіп отырды. 1970 жылы облыс малшылары арасында 137 автоклуб, 6 қызыл отау жұмыс істеді. Автоклуб қызметкерлері 1448 тақырыптық кештер (диспуттар, кештер т.б.) өткізіп, бұл шараларға 28,5 мың адам қатысты. 10597 лекция және баяндамалар оқылып, тыңдармандар саны 194,5 мың адамды құрады.             Лекциялық материалдарды оқуға мұғалімдер, автоклуб меңгерушілері, мамандар белсене қатысты. 
     Автоклубтардың көркемөнерпаздар үйірмелерімен малшылар арасында 4075 концерт және спектакльдік қойылымдар көрсетіліп, бұл іс-шараларды 452,9 мың адам тамашалаған. Осындай шараларға сондай-ақ аудандық мәдениет үйлері, ауылдық клубтардың үгіт бригадалары атсалысты.    Сайрам  ауданында 1970 жылы 1 аудандық көпшілік кітапханасы, 37 ауылдық кітапхана, аудандық мәдениет үйі, 16 ауыл клубы сондай-ақ 7 автоклуб халыққа қызмет еткен. Бұл мәдениет мекемелерінде 83 қызметкер жұмыс істеп, олардың арасында 1 адамның ғана жоғарғы білімі болса, 29 қызметкердің арнаулы орта білімі болған. Мемлекеттік кітапханалардағы 43 қызметкердің 25-і жоғары білімді және арнаулы орта білімді болған. Арнайы білімі жоқ қызметкерлердің орнына партия, комсомол ұйымдарының ұсыныстары бойынша еңбек озаттарын алған. Бұл жылдары жалақының аздығынан 25 клуб меңгерушісінің 10-ы жұмыстан өз еріктерімен босануға мәжбүр болды [55]. Ал Сарыағаш ауданында бұл жылдары 82 мәдени-ағарту қызметкерлері жұмыс атқарып, олардың арасында 39 кітапхана қызметкері, 13 клуб қызметкері, 10 автоклуб меңгерушісі жұмыс атқарды. Олардың 2-і жоғары білімді кітапхана қызметкері болды. Келес ауданында бұл кезеңде 26 ауылдық , 2 аудандық көпшілік және балалар кітапханасы, 10 ауылдық клуб, мәдениет үйі және 10 автоклуб, 28 кітапхана  жұмыс атқарды. Кітапхана қызметкерлерінің 3-і жоғары білімді,  12 адам арнаулы орта білімді болған. Клуб қызметкерлерінің 1-жоғары білімді , 3-і арнаулы орта білімді болған. 
     Шымкент облысында ХХ ғасырдың 70-ші жылдары мемлекеттік жүйедегі 662 мәдениет және өнер мекемелері жұмыс істеді. Олардың ішінде 288 театр қызметкерлері жұмыс атқарды. 1965-1970 жылдары облыс көлемінде 117 кітапхана, 66 клуб мекемелері ашылды. Бұлардың ішініде 101 кітапхана ауылдық елді мекендерде, сондай-ақ 65 клуб ауылдық елді мекендерде ашылды. Клубтық жүйедегі мәдениет қызметкерлерінің 5%-ы ғана арнайы мамандар болды. Ал ауылдық елді мекендердегі кітапхана қызметкерлерінің   29 %-ы ғана арнайы мамандар болды. Сондай-ақ бұл жылдары жас мамандарды жұмысқа орналастыру жағдайларына ерекше көңіл бөлінді. Алайда сол кезеңнің мұрағат деректеріне сүйенсек 1969-1970 жылдары Шымкент облысына 27-ақ жас маман келген. 1969-1970 жылдары облыстық мәдениет басқармасының ұйымдастыруымен 40 семинар өткізілді.
      1970 жылы облыс көлемінде 662 мәдениет мекемелері болып, олардың ішінде:
- Облыстық филармония
-2 облыстық театр
-2 облыстық кітапхана
-1 облыстық халықтар шығармашылығы үйі
-1 облыстық музей
-35 қалалық көпшілік кітапхана
-12 аудандық көпшілік кітапхана
-12 аудандық балалар кітапханасы
-2 автокітапхана
-326 ауылдық кітапхана
-2 қалалық мәдениет үйі
-12 аудандық мәдениет үйі
-137 автоклуб
-105 ауылдық клуб мекемесі
-7 қызыл отау
-2 халық театры халыққа қызмет етті.
    1970жылы Алғабас ауданында 29, Бөген ауданында 33, Ленгер ауданында 41, Ленин ауданында 30, Қызылқұм ауданында 26, Сайрам ауданында 38, Сарыағаш ауданында 35, Созақ ауданында 28, Түркістан ауданында 36, Түлкібас ауданында 34, Келес ауданында 28, Шардара ауданында 9, Шымкент қаласында 26, Ленгер қаласында 5, Кентау қаласында 9, Арыс қаласында 3, Түркістан қаласында 2 кітапхана болып, облыс көлеміндегі кітапханалар саны 412-ге жетті. Сондай-ақ осы кезеңде 119 клуб мекемелері болды. 1958 жылдан бастап шалғайдағы малшы шопандар қауымына мәдени қызмет көрсету үшін автоклубтар ұйымдастырылды.
    1965-1970 жылдары облыс кітапханаларындағы кітап саны 583,2 мың данаға көбейіп, 1970 жылы кітап саны 2 млн.728,6 мың дананы құрады. 1969 жылы облыс көлемінде болып өткен мәдениет мекемелерінің ұйымдастыруымен өткен спектакль, концерттерге 643 мың адам қатысқан. 1966 жылғы мұрағат деректері бойынша облыстағы мәдениет қызметкерлерінің саны 1281 адамды құрады. Олардың арасында 525 әйел болды. Қызметкерлердің ұлттық құрамына келер болсақ қазақ ұлтының өкілдері 661 адамды құраса, орыс ұлтының өкілдері 384 адамды, өзге ұлт өкілдері 236 адамды құрады. 
    Ал мәдениет қызметкерлерінің білім деңгейі:
· 120 адамда жоғары білім
·  177 адамның арнаулы орта білімі болды.
    Оның ішінде автоклуб қызметкерлері 226 адам, олардың арасында 63 әйел болды. Қызметкерлердің ұлттық құрамына келсек қазақ ұлтының өкілдері 145 адамды, орыс ұлтының өкілдері 36 адам, олардың арасында жоғары білімді 3 адам, арнаулы орта білімді 10 адам болған. Ал облыс көлеміндегі кітапхана қызметкерлері саны 411 адам болып, олардың арасында 309 әйел болған. 
Кітапхана қызметкерлерінің ұлттық құрамы:
· 250 қызметкер қазақ ұлтының өкілі 
· 118  қызметкер орыс ұлтының өкілі болған.
    Кітапхана қызметкерлерінің білім деңгейіне келер болсақ, олардың арасында жоғары білімді 50 маман, арнаулы орта білімді 111 қызметкер болды. Өнер саласындағы қызметкерлер саны 201 адамға жетті. Олардың арасында 82 әйел болды. Қазақ ұлтының өкілдері 53 адам болса, орыс ұлтының өкілдері 41 адамды құраған. 42 қызметкердің жоғары білімі болса, 52 қызметкердің арнаулы орта білімі болды.
1970-1971 жылдары облыс мектептерінде білім алған оқушылар саны:
- 1-4 сыныптарда 134523 оқушы болған, оның ішінде қалалық елді мекендерде 41491 оқушы
- 5-8 сыныптарда 108269 оқушы болса,  оның ішінде қалалықтар 36903 оқушыны құрады
- 9-10 сыныптарда 27057 оқушы болса, оның ішінде қалалық елді мекендерде  9489 оқушы болды
     Облыс көлеміндегі 1-10 сыныптарда оқыған оқушылар саны 269849 адамды құрап, оның ішінде қалалық жердегі оқушылар 87883 адамды құрады [56].
    1970 жылы Шымкент облысы бойынша 1-ші сыныпқа қабылданған оқушылар саны 33793 адамды құраса, оның ішінде қалалық елді мекендерде 9958 оқушы 1-ші сыныпқа қабылданды. Ал 10-шы сыныпты облыс бойынша 10850 оқушы бітіріп, оның 3612 оқушысын қала мектептерін бітірген түлектер құрады. 1970-1971 жылдары облыс көлеміндегі жалпы білім беретін мектептер саны 771-ге жетті. Олардың арасында 92 мектеп қалалық елді мекендерге тиесілі болды. Ал бала-бақшалар саны облыс көлемінде 64 болса, оның 41-і қалалық елді мекендерге тиесілі болды. 1973жылы 10 сәуірде облыс орталығы Шымкент қаласында Дзержинский, Абай, Еңбекші аудандық еңбекшілер депутаттарының Кеңесі  құрылды. Ал 1977 жылғы 7 қазаннан бастап, халық депутаттары Кеңесі болып аталды. 1975 жылы облыс орталығы Шымкент қаласында 46 мектеп болса, олардың ішінде 2 мектеп-интернат, 10 кешкі (ауысыммен оқитын) және 1 қалалық сырттай оқу мектебі болды. Сондай-ақ 89 мектепке дейінгі білім беру мекемесі, 6 спорт мекебі, 2 музыкалық мектеп, пионерлер үйі мен паркі және жас техниктер станциясы жұмыс істеді. 
    1971-1975 жылдары мәдени-ағарту мекемелерінің саны 362 мекемеге көбейіп, 1262 мекемеге артты. 
Олардың қатарында: 
- 760 кітапхана
- 497 клуб мекемелері
- 3 облыстық театр
- облыстық музей
- облыстық филармония
- 13 халықтық көркемөнерпаздар ұжымы жұмыс атқарды.
    1973 жылы мәдени-ағарту мекемелерінде 214 жоғары білімді және 333 арнаулы орта білімді мамандар жұмыс істеді. 1975 жылы мәдениет мекемелерінде 2954 адам қызмет атқарса, оның 425-нің жоғарғы білімі, 316-ның арнаулы орта білімі болды. Олардың ішінде кітапхана қызметкерлері 40,4 пайызды, клуб қызметкерлері 15,0 пайызды, өнер саласында қызмет атқарушылар 37,6 пайызды құрады. 1974 жылы Шымкент музыкалық-педагогикалық училищесі көркемсурет училищесіне айналып, жаңа факультет ашылды. Бұл кезеңде жалақының аздығынан, тұрғын үй жетіспеушілігінен мәдени-ағарту саласындағы қызмет істейтін 394 адам немесе жалпы қызметкерлердің 13 пайызы жұмыстан өз еріктерімен босады. 
    Осындай келеңсіздіктерге қарамастан облыс көлеміндегі мәдени-ағарту мекемелері көптеген жетістіктерге жетіп жатты. 1974 жылы Кентау қаласының кітапханасы республика көлемінде алғашқылардың бірі болып, халыққа орталықтандырылған қызмет көрсету жүйесіне көшті. Осы жылы Сайрам аудандық кітапханасы Бүкілодақтық халық жетістіктері көрмесіне қатысыу мәртебесіне ие болды. Сондай-ақ осы жылы облыстағы кітапханалардың ұйымдастыруымен  оқу конференциялары, әдеби кештер, кітап көрмелері, диспуттар болып өтті. 1973 жылмен салыстырғанда 1975 жылы оқырмандар саны 42,1 мың адамға көбейіп, жалпы оқырмандар саны 503,3 мың адамға жетті. Ал 1974 жылы колхоздар мен совхоздар қаржылары есебінен облыс аумағында 21 кітапхана салынып, 50 клуб және кітапхана жақсы жабдықталған орындарға көшірілді. 1975 жылы А.С.Пушкин атындағы облыстық кітапханада 12 мың адамға қызмет көрсетілген. 1974 жылы облыстық филармония облыс көлемінде концерттер өткізіп, 446 мың көрерменге қызмет көрсетті. Облыс театрлары ұжымы спектаклдер қоя отырып, 411 мың адамға қызмет көрсеткен.   Осы жылы облыс көлемінде 1556 мәдени-ағарту мекемелері болып, олардың ішінде 846 кітапхана, 719 клуб мекемелері халыққа қалтқысыз көрсетті. Сонымен қатар 1974 жылы облыс территориясында жаңадан 66 кітапхана, 8 ауылдық клубы іске қосылды. Бұл кезеңде 164 автоклуб шалғай елді мекендердегі халыққа саяси-идеялық жұмыстар жүргізіп, оның ішінде 13651 лекция оқылып, 590 кездесу өткізіліп, 26798 кинофильмдер көрсетілген [57]. 1975 жылы облыстық кітапханалар жүйесіндегі кітап қоры 5836,2 мың данаға жетті. Осы жылы облыс аудандарына жоғары және арнаулы орта білімді 61 маман жұмысқа жіберілді. Сондай-ақ 2914 адам мәдениет мекемелерінде жұмыс істеді. Олардың 328-нің жоғары және аяқталмаған жоғары білімі болды. 
1976 жылы облыс орталығы Шымкент қаласында 46 мектеп мекемелері болды. Олардың ішінде қаланың Абай ауданында 12 мектеп, Еңбекші ауданында 14 мектеп, Дзержинский ауданында 20 мектеп болды. Бұл мектептердің ішінде орта мектептер саны- 39, кешкі мектептер саны- 14, сегізжылдық мектептер- 5, ал бастауыш білім беретін- 2 мектеп болды. Бұл мектептердегі жалпы оқушылар саны 48940 адамды құрады. Оның ішінде Абай ауданында 13875 оқушы, Еңбекші ауданында 15460, Дзержинский ауданында 19605 оқушы болды [58].
    1973 жылдың 10 сәуірінде Шымкент қаласында Дзержинский, Еңбекші, Абай аудандарының еңбекшілер депутаттарының Кеңесі құрылып, бұл орган                                                                                                                                                                                                                                                               1977 жылдың 7 қазанынан бастап халық депутаттарының Кеңесі деп атала бастады. Халық депутаттары Кеңесі құзырына облыстағы әлеуметтік- экономикалық, рухани- мәдени саладағы іс-шараларды ұйымдастыру, тиімді бағдарламалардың орындалуын қадағалау жұмыстарына едәуір ықпал ету құқықтары тиесілі болды. 
    Оңтүстік өлкемізде мәдениетті дамыту ісіне әрдайым ерекше көңіл бөлініп келген. Оның жарқын бір дәлелі 1978 жылы 30 қыркүйекте Қазақ КСР Министрлер Кеңесінің қаулысымен Түркістан қаласындағы Қожа Ахмет Ясауи кесенесі негізінде «Республикалық Ахмет Ясауи сәулет кешені мұражайы» ашылы. Ал 1989 жылы 28 тамызда бұл мұражай «Әзірет Сұлтан» мемлекеттік тарихи-мәдени қорық мұражайы болып қайта құрылды. Қожа Ахмет Ясауи кесенесі– Қазақстандағы ЮНЕСКО-ның бүкіләлемдік мұралар тізіміне алынған алғашқы тарихи ескерткіш болып табылады. Қазіргі таңда «Әзірет Сұлтан» мемлекеттік қорық мұражайының ұлт мәдениетін, ұлттық идеяны насихаттаудағы ролі өте маңызды болып отыр.
    1982 жылы облыстық мәдениет басқармасы 1605 мәдениет мекемелерін біріктіріп, олардың ішінде:
- 870 кітапхана
- 691 клуб мекемесі
- 3 облыстық театр
- 1 облыстық филармония
- 10 мәдениет және демалыс паркі
- 3 облыстық және 2 аудандық музей
- 20 халық көркемөнерпаздар ұжымы
- 4 көркемсурет шеберханасы
- 1 зоопарк халыққа қызмет көрсетті.
    Мәдениет және өнер мекемелерінде 4106 адам қызмет атқарып, оның ішінде 1317 кітапханашы, 880 клуб қызметкерлері, 428 өнер қызметкерлері болды. Сонымен қатар мәдениет мекемелері орналасқан ғимараттар жағдайы бұл жылдары сын көтере алмас  дәрежеге жеткен еді. Облыс аудандарындағы 17 мәдениет үйінің 7-і ғана типтік ғимараттарда орналасты. Жалпы облыс көлемінде 52 клуб, 40 кітапхана ғимараттары апаттық жағдайда болған. Билік тарапынан мәдениет мекемелеріне деген салғырт көзқарас материалдық- техникалық базаның барынша төмен құлдырауына алып келді. Ал мемлекеттік жүйедегі 370 кітіпхананың 142-де ғана оқу залы болды. 
    1983 жылы Шымкент қаласында 45 мектеп жұмыс істеп, олардың 4-і сегізжылдық, 41-і орта мектеп болды. Сонымен қатар бұл жылдары облыс орталығында 98 мектепке дейінгі білім беру мекемесі, 5 пионерлер үйі, 9 спорт мектебі, 5 музыкалық мектеп жұмыс істеді. Бұл мәдениет және білім  мекемелерінде  облыс халқының рухани қажеттілігін өтеу, өскелең ұрпаққа сапалы білім, саналы тәрбие беру үрдістері жалғасын тауып отырды.
    1970 жылғы халық санағы қорытындылары бойынша Оңтүстік Қазақстан облысындағы 15 және одан жоғары жастағы халықтың білім деңгейі төмендегідей болды:
9-кесте
	Жылдар
	Барлығы
	Жоғары білімді
	Аяқталмаған жоғары білімді
	Арнаулы орта білімді
	Жалпы орта білімді
	Негізгі орта білімді
	Бастауыш білімі барлар

	1970
	725759
	27875
	8759
	43878
	108023
	201310
	153103

	1979
	944888
	59687
	11345
	96160
	259362
	259011
	148121



Ескерту: (ОҚО Статистика Департаменті мәліметтері бойынша).
  
    Бұл жердегі айта кететін мәселе 1970 жылғы мәліметтер бойынша ер адамдардың үлес салмағы:
· жоғары білімділер арасында 62,4 пайыз, 
· аяқталмаған жоғары білімі барлар арасында 57,3 пайыз, 
· арнаулы орта білімі барлар арасында  48,8 пайыз, 
· жалпы орта білімі барлар арасында 55,4 пайыз, 
· негізгі орта білімі барлар арасында 49,7 пайыз, 
· бастауыш білімі барлар арасында 46,0 пайызды құрады. Ал әйелдер арасында тиісінше: 
· жоғары білімділер 37,6 пайызды, 
· аяқталмаған жоғары білімділер 42,7 пайызды, 
· арнаулы орта білімділер 51,2 пайызды, 
· жалпы орта білімділер 44,6 пайызды, 
· негізгі орта білімділер 50,3 пайызды, 
· бастауыш білімділер 54,0 пайызды құраған.
    Ал 1979 жылғы мәліметтер көрсеткендей, қалалық елді мекендердегі халықтың 61,2 пайызы, ал ауылдық елді мекендер халқының 38,8 пайызы жоғары білімді болған. Осы кезеңнің белгілі бір ерекшеліктері болып саналған мәдени-рухани саланың қалдықтық принциппен қаржыландырылуы көптеген келеңсіздіктерге әкелді. Бұл жылдары қоғамдық өктемдік әлі де белең алып тұрғанына қарамастан облыс ұстаздары өскелең ұрпаққа сапалы білім, саналы тәрбие беру жолында қажымастан қызмет етті.

